
Yisu Mul Gger Dae Mel

1. Yisu Ni Zoxrzixr Nr Ssa Ddei Leil Biar 
(Martaexl Sul 6: 25-34 )

“Nixixl goxr a mel, azo zzor, azo dda, azo veixr zoxrzixr nr ddo.
Holbbaexl olga ddei bir zzor labox mel leil perniar nr leixl a ngo?
Ggecir ddei bir pia leil perniar nr leixl a ngo?   

Nia merlabbor bbiu dae ngax mel leil arleixr i, yaa dae lei nr dae, se
lei nr se, dol ji ggie lei nr zza, nael nia ddei merhhexr gga hher dae
Arbbor halae yaa leil zeil gol dae. Holbbaexl nia bir ngax mel leil
perniar nr leixl a ngo?  Nia eine zoxrzixr doxr a hanol ar ni gol wo
ddo a ngo?  Pia mel leil zoxrzixr a azo bei?

Nia arleixr xiar: mipaerbbae gga vixlux yir mel arsae ner du lei, yaa

miar lei nr bei, pia lei nr naexr. Nael ngo nia leil bbeix gger: halleix
zzirmar  Sorloxrmexr  ddei  pia  mel  hane naxrcixl  bbeixarnar,  yar
veixr dae mel halae vixlux pex sael a nr zae.  

Arbosobo leil lalal a ddarzzi su ca mel nia arleixr xiar, mipaerbbae
gga silbbar mel eilni halae zza dae seir, arggeni dder adoxlbbeixr
gga piar ji gger a. Nael Arbosobo halae yaa leil eine bei zae gger,
nia veixr labox pia mel gielgiel nia leil nr gger arddollei? Yel nia
zoxrzixr a ‘azo zzor bbeixleir, azo dda bbeixleir, azo veixr bbeixleir’
eil zzu bbeix nr ddo. Arbosobo leil ddar-nr-zzi su mel eilmel leil li
niazzir. Nia eilmel sser zoxr mel nia ddei merhhexr gga hher dae
Arbbor saexl. Nia hoba Arbosobo ddei ddar noni nei yar dax bei
mae dae, eine nga a mel nia sser zoxr mel hazza lei yar dder nia leil
gger. Eilni cixddu mel eilni cix a dder ddo a. Arggeni mel arggeni
zoxrzixrddu zza, yel nia arggeni leil weix a zoxrzixr nr ddo.”

2. Yisu Bir Dae A Cabessor Medeil Ar Ddei Leil Biar
(Luxljia Sul 12: 13-21)

“Cabessor ar ddei a, loxlmoxr cirke zza. Yar dder nixmox zzar xiar
ji dae a bbeix: ‘Ngo loxlmoxr ji ggie vaervaer ar maex nr zza, arsae
bei bbeixleir?’ Yar yoxl armael ddei armael bbeix dae a bbeix: ‘Or,
ngo eine bei nia, ngo ji ggie ddei caexr pixl a, vaervaer ar maex zi
box a, loxlmoxr nei cirza-hanga zzaegu dol.’ Yel ngo armael ddei
armael leil bbeix: ‘Ngo cirza-hanga zzaegu seirseir lei zza, hormo
koxl nei sser wo ddo a. Ngo yarzi miexr seir ca ar ddei a; zzorzzor-
ddadda, ggegge-sese goxr lalssa,’ eine bbeix a. 

Nael Arbosobo yar leil bbeix: ‘Ca medeil eil ddei ni! Ni eilmei dder si
nia. Ni armael leil zaxr gger dae cirza-hanga eilmel, arseir leil gger
bbeixleir?’ eine bbeix a.” 

Yisu bbeix jjia a bbeix: “Armael leil lar zzirbae zaxr gger, Arbosobo
leil nr gger su ca mel dder ca eil ddei sael a nga.”

3. Yisu Bir Dae A Maermocir Leil Biar
（Luxljia Sul 18: 1-8)

Yisu bir dae a yar dax mae dae su ca mel dax ddar biar a, yaa leil
Arbosobo dax ddar biar doxr nia, nixmox bbiex nr ddo bbeix gger.

Yar bbeix: “Zzi ar ddei gga casersu ar ddei zza. Yar Arbosobo leil
nr gexr, ca leil lei i  nr du. Zzi hal ddei gga maermocir ar ddei a
zoxlzoxl  a  casersu  ddei  dax  halmaex  ssi  a  bbeix:  ‘Ni  ngo  leil
bbaehhexhhex a ser gger nia.’

Nael casersu ddei hormo nixixl lei yar leil ser nr gger. Giedae nael,
yar nixmox zzar xiar ji dae a bbeix: ‘Ngo Arbosobo leil nr gexr, ca
leil i nr du, nael maermocir eil ddei cirleixr nr nor ngo leil zo lei
doxr a, ngo yar leil arleixr ser gger lalssa a. Nr nga a, yar halae
cirni-cirni ngo leil zo lei a, ngo leil cor lei doxr!’”

Yisu yoxl  bbeix:  “Nia nixmox neix casersu hal  ddei ddar te ggie
arleixr noni. Arbosobo ddei cassor-worssor mel merxixl-merni yar

leil qiuxr a mel, hormo arleixr nr goxrseir yar dder yaa leil ser gger
var  zzarmar?  Ngo  nia  leil  bbeix  gger,  Arbosobo  nialngasael
bbaehhexhhexmo yaa leil ser gger var.”

4. Yisu Bir Dae A Silmo Xiu Su Ddei Leil Biar
(Martaexl Sul 13: 1-8; 18-23)

Cir ni a, Yisu ake ddux lei a, neixvi qir leil cux dae.  Ca seirseil ar cir
a yar dax lei, yel yar dder cuaxr leil ddeix a cux dae a; ca mel nael
neixvi qir leil ngier dae.  

Yar dder bir dae a yaa leil cirza-hanga cirke biar gger a bbeix: “Ca
ar ddei a silmo xiu ssi.  Nael yar xiu dae car, cirmelmel a nael luzzi
ddei leil xiu deix dae a, ngax mel bbiu mal leil a ggux lel ji jjia a.
Cirmelmel a nael, legelbbe teixl leil mizzo nr neixl ggie xiu deix dae
a, yarzi ner yoxryixl. Nael yarji ho nr var a merni ddux lei a, lexl hie
zzu gger a.  Cirmelmel a nael alcur cili gga xiu ji dae a, alcur mel
ner teixl lei a, yar leil vix zil gger a. Halae cirmelmel a nael nilhar
naxrcixl gga xiu ji dae a, ner vaer a. Yel loxlmoxr saer cirxiu peix
niar teixl lei lei zza, qiuxlcei peix niar teixl lei lei zza, socei peix

niar teixl lei lei zza.  

Nia zabbar-seilseir a bir dae a silmo xiu biar dae eil ddei leil noni
nia. Luzzi leil xiu deix dae mel nael dder ca mel merhhexr ddei goxr
ddei  leil  biar  dae  ddar  mel  no  lei  noni  wo  nr  xie,  yarzi  nixneix
Sardaxl te lei a yaa nixmox zzar ji dae ddar mel su si a.

Nilhar woxrke legelbbe zza ggie xiu deix dae mel nael dder ca mel
Arbosobo ddei ddar mel noni dil a, yarzi ggese, nael nixmox zzar ji
nr ver, cirleixr a ddarzzi. Yaa Arbosobo ddei ddar mel leil ddarzzi
a, azo lerler nr seir pex dae nei ca mel yaa leil bixr a dder zeixleixr
ddar-nr-zzi a.

Alcur cili gga xiu ji wo mel nael dder ca mel Arbosobo ddei ddar mel
noni  ho a,  giedae yaa nixixl  ddei  arsae goxr  nia  zoxrzixr,  halae
zzirbae meixr a, yaa Arbosobo leil ddarzzi su yarzi hhel ca loxr nr
var. Hherdder yarsaer niar nr var yarzzei mel sael a nga.

Micir seir ggie xiu ji dae mel nael dder ca mel Arbosobo ddei ddar
mel no lei noni wo xie, yaa Arbosobo leil ddarzzi su yarzi hhel ca
loxr a. Hherdder loxlmoxr zzei mel loxlmoxr saer yarzi niar miur
mel sael a nga a; cirxiu peix niar teixl lei lei zza, qiuxlcei peix niar
teixl lei lei zza, socei peix niar teixl lei lei zza.”

5. Yisu Bir Dae A Korma Ddei Leil Biar
(Martaexl Sul 13: 24-30; 36-43)

Yisu yoxl yaa leil bir dae a biar gger a bbeix: “Merhhexr ddei goxr
ddei mel dder ca ar ddei a silmo naxrcixl mel mi gga xiu ji dae sael a
nga. Nael ca mel yixrmeixljjiu dae car, yar leil vuxryixr su mel lei a,
korma mel so mel dax xiu ji dax gger a, ssi du si a.

So mel ner vaer a ne biu zi ci a korma mel leil i teixl lei ddo a. Mi
seirpor  ddei  leil  wormu  gger  su  mel  yar  leil  biex  lei  a  bbeix:
‘Seirpor,  ni  mi  gga xiu ji  dae mel  doxl  silmo naxrcixl  mel  a nga
zzarmar? Arsae korma lei ner teixl lei a leir?’

Seirpor ddei ddarkoxl a bbeix: ‘Eil ddei mel ngo leil vuxryixr su mel
bei a.’

Wormu gger  su mel  bbeix:  ‘Ngua korma mel  moxr  pixl  gger  ssa
ssa?’  

Seirpor ddei bbeix: ‘Nr ssa a. Algaxl nia korma mel leil moxr a, so
mel leil jiujiu zix teixl dax gger lalnga.  Loxlmoxr se zi nr ci seir mel,
yaa leil cirgo a ner dae lol. Se zi ci a, ngo se su mel leil miardal a,
hoba korma mel moxr teixl a neixl gex du lei a, cu pixl ssi nia; so
saer mel lar se du lei a, loxlmoxr ji ggie dol ji.’”

Giedae Yisu ca hal ke dax nr hher, ake ddir a. Yar dax mae dae ca
mel ddir lei a, yar dax bbeix: “Ni bir dae a mi gga korma mel leil
biar dae ddei azo yilsi a ngua leil arleixr bbeix gger la!”

Yisu yaa leil ddarkoxl a bbeix: “Silmo naxrcixl xiu su ddei mel dder
ngo nga a.  Mi  mel  nael  dder  mer woxrke cirmaex-hanga nga a.
Silmo  naxrcixl  mel  nael  Merhhexr  ddei  goxr  gga  ca  mel  nga  a;
korma mel nael nixmox hazzi neix su te dax bei mae su mel nga a.
Korma xiu ji gger su mel nael dder ca leil vuxryixr su neir zzirmar
te nga a. Loxlmoxr se zi ci a mel dder nixixl ddei maelele goxr ci a.
Loxlmoxr se su mel nael dder tisir mel nga a.

Nixixl  ddei  maelele  goxr  ci  a  mel,  nixmox neix  su  mel  mel  dder
korma mel sael a moxr teixl lei  a adoxl bbiu ggie cu ji  gger nia.
Hherdder ngo, ngo ddei tisir mel leil miardal a, ca mel leil zuixl bei
ssi lol su nei nr seir bei ssi lol su mel leil yar ddei goxr ddei gga
ggaxr teixl gger lol nia; halae yaa leil adoxl bbiu ggie piar ji gger
nia. Yaa halmaex hher dae a ser ddei giexrgiexlgiexr kexl gex dae a
ae nge nia. Halcar ci a, nixmox seir su ca mel Merhhexr Arbbor ddei
goxr gga mel, bbobbolbbo merni sael a bbo nia. Nia zabbar-seilseir
a noni dae nia.”

6. Yisu Bir Dae A Varsil Nei Miljiazi Leil Biar
(Martaexl Sul 13: 31-33)

Yisu yoxlyoxl yaa leil bir dae a biar gger a bbeix: “Merhhexr ddei
goxr ddei mel dder varpei sil ar taex lesel. Capor ar ddei a vei si a
armael ddei mi gga xiu ji dae. Varpei sil eil taex varsil mel gga ye
zzir taex nga bbeixarnar, nael vaer du lei a mel bir ciryoxr-hanga
var  leil  vaer  leixl,  yarzzei  vaervaer  ar  zzei  loxr  a.  Ngax mel  lei
yarcaxlleixr mel leil cide bei.”

Yisu zeixleixr yaa leil bir dae a biar gger a bbeix: “Merhhexr ddei
goxr ddei mel miljiazi lesel. Ssormaer ar ddei a vei si a some cirke
gga miljiazi cirdoxr a ji lei aba bex maelmaerjjia faex du lei lol a.”

7. Yisu Bir Dae A Zzaegu Naxrcixlcixl Mel Leil Biar
(Martaexl Sul 13: 44-46)

Yisu  halae  bbeix:  “Merhhexr  ddei  goxr  ddei  mel  dder  zzaegu
naxrcixlcixl mel mi gga giexlhex ji dae sael a nga. Ca mia a dder bbe
gex du lei a, ggegge-sese a yar armael ddei cirza-hanga vur pixl a,
mi eil bbae leil vae lei.”

Yisu yoxl bbeix: “Merhhexr ddei goxr ddei mel yoxl vaexleixr bei su
ar ddei a helvirsaer naxrcixl zo sael a nga. Yar helvirsaer yarzisael
naxrcixl  taex leil  zo  wo a dder,  yar  ddei  cirza-hanga vur  pixl  a
helvirsaer hal taex leil vae.”

8. Yisu Bir Dae A Ngol Bel Ddei Leil Biar
(Martaexl Sul 13: 47-52)

“Merhhexr ddei goxr ddei mel yoxl ngol bel ddei neixvi gga ddar ji
dae a cirza-hanga ngol mel leil bel sael a nga. Bel ddei bbi ho a,
ngol bel su mel dder bel ddei neixvi qir leil gga deix lei; yel cux dae
a, ngol seirseir mel nael ggux teixl lei a ngol ji ggie ji, nr seir mel
nael piar pixl. Nixixl ddei maelele goxr ci a lei eilmel sael a nga nia.
Hane ci a tisir mel ddux lei a, nixmox seir su nei nixmox neix su mel
leil bbe kae gger nia. Yel nr seir mel leil nael adoxl bbiu ggie piar ji
gger a; yaa halmaex hher dae a, ser ddei giexrgiexlgiexr kexl gex
dae a ae nge nia.”

9. Yisu Bir Dae A Ca Leil Ssoxr-Nr-Suxl Ddei Leil Biar
(Martaexl Sul 18: 21-35)

Halcar  a,  Birdaexr  Yisu  leil  biex  lei  a  bbeix:  “Seirpor,  ngo  ddei
arzzi-nimar ngo leil de dae a, ngo yar leil hormo boxl ssoxrsuxl nia?
Sir boxl loxr loxr a?”  

Yisu bbeix: “Ngo ni leil bbeix gger, sir boxl nr nga a nei, sircei boxl
eine sir boxl nga nia.”

“Merhhexr  ddei  goxr  ddei  mel  dder  zzirmar  ar  ddei  a  yar  ddei
wormusu mel dax zzei suax sael a nga. Suax beil car, ca mel yar
dax piu qiuxldumeixr taex ca dae ca ar ddei leil yar dax hier mal lei
a.  Nael ca eil ddei mel yar leil koxl gger du nr xie, yel zzirmar ddei
dder miardal a, yar nei yar maerssor, aniux, halae yar hazza lei vur
pixl a, yar leil koxl gger lol.”  

Wormusu hal ddei dder cizixl gger dae a, middur ddei leil puxr gex
dae a bbeix: ‘Seirpor, ngo leil arleixr piur la seir, arddolcar a, ngo

maelmaerjjia lei ni leil koxl gger jjia,’ eine bbeix a.  Wormusu hal
ddei ddei seirpor ddei dder yar leil zoxlnixr a, yar leil piur a. Halae
yar dax zzei ca dae mel lei koxl nr gger lol a.

Nael wormusu hal ddei ddux lei a, yar dax piu cirxiu taex ca dae
yar wormu carbeix ar ddei leil mia a. Yel dder ca hal ddei leil ssu
gex dae a, leibbei ddei leil zox gex dae a bbeix: ‘Ni ngo dax zzei ca
dae mel ngo leil koxl gger nia,’ eine bbeix a.

Yel yar wormu carbeix ddei dder cizixl gger zei a, yar leil qiuxr a
bbeix: ‘Ngo leil nr ni sael piur la seir lar, arddolcar a, ngo ni leil koxl
gger  jjia,’  eine  bbeix  a.  Nael  yar  nr  ddo,  halae  ca  hal  ddei  leil
cageggie ge ji gger a; hherdder yar dax zzei ca dae mel koxl gger
jjia zzezze ci. 

Yar carbeix mel mia a, i nr goxr zildu a dder, eilmel seirpor ddei leil
bbeix gger jjixr a. Yel yaa seirpor ddei dder wormusu leil ae si lei a
bbeix: ‘Yarzi duxr wormusu eil te ni! Ni ngo leil qiuxr doxr a, ngo
dder ni ngo dax zzei ca dae mel lei koxl nr gger lol a.  Holbbaexl ni,
ni carbeix ddei leil ngo ni leil zoxlnixr mel sael a, zoxlnixr nr ddo a

ngo?’ Yel seirpor ddei sirzzi zildu a, yar leil cageggie ca leil ggu su
mel leil jia gger a; hherdder yar seirpor dax zzei ca dae mel koxl
gger jjia zzezze ci.” Yisu bir dae a biar dae ddei biar teixl ho a yoxl
bbeix: “Nia cirddei-hanga lei nixmox zzar nia ddei arzzi-nimar mel
leil  ssoxr-nr-suxl  arddeirnga a,  ngo Merhhexr Arbbor lei  nia leil
ssoxr-nr-suxl.”

10. Yisu Bir Dae A Puxrto Dae Ggie Miar Bei Ddei Leil Biar
(Martaexl Sul 20: 1-16)

Yisu yoxl bbeix: “Merhhexr ddei goxr ddei mel dder puxrto mi gga
ca seirpor ddei wormusu zo sael a nga. Yar eilneixr-nehe merteir a
ca ar mel zo si lei a, yar ddei puxrto dae ggie miar bei lei lol. Yar
wormusu mel dax cir ni yaa leil piu ar pir gger bbeix har dae a dder,
yaa leil puxrto dae ggie miar bei ssi lol a. Eilneixr-nehe 9:00 sael ci
a, yar zzijiul gga halae xia dae ca ngier ggie mia a dder, yaa leil
bbeix: ‘Nia lei puxrto dae ggie miar bei ssi, nia leil gger mibbe mel
ngo nia leil gger nia.’ Eine bbeix a, yaa dder puxrto dae ggie miar
bei ssi a.

Giedae eilnirggu 12:00 nei 3:00 sael ci a, yar yoxl ddux a, ca ar mel
ngier ggie mia a, yaa leil lei xilmeir halmel sael a puxrto dae ggie

miar bei ssi lol a.  

Mercixl jiur a, 5:00 sael ci a, yar ddux a zalbbaer halae ca ar mel
ngier dae seir mia a dder, yaa leil bbeix: ‘Nia arsaenga a eilni cir ni
azo lei nr bei ngier doxr dae?’ Nael yaa ddarkoxl a bbeix: ‘Ngua leil
zo lei su ca nr zza a nga arddeir a.’ Yar dder yaa leil bbeix: ‘Halmel
nia lei puxrto dae ggie miar bei ssi.’

Neixmar jiur a, puxrto dae ggie seirpor ddei dder wormusu mel leil
guaxr su ddei leil bbeix: ‘Wormusu mel leil ae si la a, yaa leil worper
gger; bei lei maelele ddei cirdae a bei lei beil ddei zzezze gger, eine
bei.’ Mercixl jiur a, 5:00 sael zo si lei wormusu halmel lei a, yaa
cirddei-hanga lei piu ar pir vei wo a.

Zo si lei beil wormusu mel lei lei a, yaa mel zzirdae a yaa bir kebal
ca mel leil li wo miur ddo. Nael yaa lei ca cir ddei piu cir pir a vei
wo. Yaa vei wo ho a dder puxrto dae ggie seirpor ddei leil bota a

bbeix: ‘Ngua cirni-lorbba yarzi sulku, lexl doxr dae, giedae maelele
lei mel mel cirleixr a bei, ni halae yaa leil ngua dax ciryoxr a nga lol
a neir!’

Seirpor ddei yaa ca mel gga ar ddei leil ddarkoxl a bbeix: ‘Ggocar,
ngo ni leil cirdoxr lei nga-nr-niul lol, niul doxl zzi dax cir ni piu cir
pir bbeix har dae zzarmar?

Ni ddei meirne ddei vei dae a, ssi ddo a. Ngo giedae maelele lei ca
mel leil ni dax ciryoxr a gger a mel, ngo gger yuex a nga arnar a.
Holbbaexl ngo ddei zzirbae mel arsae sser ngo lo-nr-zza a ngo?
Ngo ca seir mu a ni dder nixnox a ngo?’” Yisu bir dae a biar dae
ddei biar jjia a, yoxlyoxl bbeix: “Ollele hher dae ca mel mel maelele
hher nia; maelele hher dae ca mel mel ollele hher nia.”

11. Yisu Bir Dae A Ssor Nrnel Leil Biar
(Martaexl Sul 21: 28-32)

Yisu yoxl bir dae a Arbosobo leil zi su vaervaerpor mel leil nei ca
leil guaxr su camar mel leil bbeix: “Ca ar ddei a ssor nrnel zza. Yar
ssor vaervaer ddei leil bbeix: ‘Albor, ni eilni puxrto dae ggie miar
bei si la.’  Yar ddarkoxl a bbeix: ‘Ngo nr ssi,’ nael giedae yar xiarbei
a dder ssi a. Yar yoxl ssor yelye ddei leil lei eine bbeix a. Ssor yelye
ddei yarbbor leil ‘Ngo ssi,’ eine ddarkoxl a; nael yar ssi zzael nr ssi.
Nia zzirdae a ssor eil nrnel arddol ddei sael yarbbor miardal dae
mel bei ssi?”

Yaa ddarkoxl a bbeix: “Ssor vaervaer ddei.” Yisu bbeix: “Ngo nia
leil yarzi bbeix gger, nia mel Yuehal nia dax lei a, nia leil arsae ca
seir mu nia bbeix gger a lei nia ddar-nr-zzi, nael suixsesu nei ggecir
vurlelsu mel yar leil ddarzzi a. Nia yaa ddarzzi dae mia a lei nixmox

21



Yisu Mul Gger Dae Mel

zzar  halae  huixr-nr-soxr,  yar  leil  ddar-nr-zzi.  Yel  suixsesu  nei
ggecir vurlelsu mel nia xilmeir leil Arbosobo ddei goxr ddei gga ddir
nia.”

22



Yisu Mul Gger Dae Mel

12. Yisu Bir Dae A Mi Ba Paxr Su Mel Leil Biar
(Martaexl Sul 21: 33-46)

Yisu yaa leil bbeix: “Nia zeixleixr bir dae a biar dae ar ddei noni. Ca
seirpor  ar  ddei  a,  puxrto  dae  ggie  ar  ddei  zza.  Zaza-lili  lei
weixrqiaxr weixr du lei a, nalzzar puxrto zzibbaer nixl ggie bbeddur
ar ddei giexl dol dae, puxrto su ggie xi mumumo ar giex zi dae a, si
leil ba gger a. Yar nael kebal mermi ssi a.

Giedae puxrto mi zi ci a, yar, yar leil miar bei gger su mel leil zi a,
puxrto dae ggie ba su mel dax ssi lol a, saer mel vei ssi lol. Nael ca
halmel yar leil miar bei gger su mel leil ssu gex dae a, cir ddei leil a
nael deil, cir ddei leil a nael seixl zil gger, halae cir ddei leil a nael
legelbbe zax zil gger a.

Seirpor ddei yoxl kebal yar leil miar bei gger su mel leil zi teixl a. Ca
eilmel bir xilmeir leil lei miur. Nael puxrto dae ggie ba su mel halae
yaa leil xilmeir halmel sael a bei a.

Giedae seirpor ddei bbeix: “Ca halmel ngo ssor ddei leil i du var.”
Yar dder yar ssor ddei leil miardal teixl a.  Nael puxrto dae ggie ba
su mel zzae yar ssor leil mia a dder zzicarzzi dax bbeix: ‘Ca eil ddei
mel puxrto dae ggie seirpor ddei cirza-hanga li  mibbe su ddei a.
Lei, niul yar leil seixl zil gger a, yar ddei cirza-hanga li wo ddo a.’
Yaa dder yar leil ssu du lei a, puxrto dae ggie maelleil dder teixl
gger a, seixl zil gger a.  Hane nga a, puxrto dae ggie seirpor ddei lei
car, ca halmel leil arsae bei var neil?”

Yaa ddarkoxl a bbeix: “Yarzi gexrddo bei su ca halmel leil seixl zil
gger, halae puxrto dae ggie eil ddei, ba per gger zi ci a gger leilei
kebal ca halmel leil ba box gger nia.”

Yisu bbeix: “Arbosobo ddei Sul ber leil vaexr dae a bbeix: ‘Sixrjiuxr
xiax su ca mel piar pixl gger legelbbe hal taexl mel, xie giexrluxl
gga sixrjiuxr leil zoxlyoxl zzir legelbbe taex loxr ho a.

Seirpor bei dae eilmel niul meixddur gga i dae a yarzi murgur,’ eine
bbeix a. Holbbaexl ddar eilmel nia zza nr goxr a ngo? Nia ngo leil
ddarzzi nr yuex a, yel ngo nia leil bbeix gger, Arbosobo nia leil yar
ddei goxr gga nr ddir lol, Arbosobo ddei ddar no su mel leil ddir lol
nia.

Arseir legelbbe hal taex leil de deix dae a mel, arseir dder cirgge-
circir lei meme-laxllaxl loxr nia, legelbbe hal taex arseir leil de deix
dae a mel, arseir leil zax xiaxr gger nia.”

Arbosobo leil zi su vaervaerpor mel nei Farlixlsaexl ca mel bir dae a
bbeix dae eilmel noni ho a dder, yaa leil bbeix dae saexl a. Yel yaa
Yisu leil  ssu du lei  niazzir,  nael ca mel Yisu mel  xiezi  ar ddei a
zzirdae, yaa ca mel leil gexr a, ssu nr bel.

13. Yisu Bir Dae A Ggie Baxl Ddei Leil Biar 
(Martaexl Sul: 22: 1-13)

Yisu yoxl bir dae a yaa leil  bbeix: “Merhhexr ddei goxr ddei mel
dder zzirmar ar ddei a, yar ssor ddei leil ggie baxl gger sael a nga.
Yel yar, yar leil visser su mel leil zi a, yar qie dae ca mel leil zzorci-
ddami zzor lei ddo a bbeix gger ssi lol, nael ca mel zzael lei nr yuex.

Zzirmar ddei yoxl kebal yar leil visser su ar mel leil zi a bbeix: ‘Nia
seivi mel leil ngo sei hha har dae ho a; niurbol nei zzeir paxlpaxl lei
seixl har ho a; cirza-hanga lei bei har ho a; nia zzorci-ddami zzor
lei ddo a; eine bbeix gger ssi.’   Nael ca halmel halae armael bei
armael zze, no lei no-nr-ni ssi du si a. Cir ddei a nael mi dax ssi, cir
ddei a nael vaexleixr bei ssi.  Kebal ca mel nael yar leil visser su mel
leil ssu gex dae a, yaa leil ggu, yaa leil seixl zil gger a. Yel  zzirmar
ddei dder sirzzi zildu a, meixr mel leil zi teixl a, caseixlsu halmel leil

bei zil gger ssi lol, halae yaa hher dae zzi ddei cu pixl gger lol.  Yoxl
yar leil visser su mel leil bbeix: ‘Sei doxl hha har ho a; nael xilmeir
qie dae ca mel lei nr piar.  Yel nia zzijiul gga jjiucaxl mel dax ssi a,
ha nia dax zzi ca mel leil dder qie si la a, ngo dax cirgo a zzorci-
ddami zzor lei lol.’

Yaa dder ddux a; jjiumo car gga ssi ci a, ha yaa dax zzi ca mel dder
seirseir-nr-seir lei qie si lei a. Yel sei hha dae mel leil seivi cux bbi
a.  Nael  zzirmar  ddei  seivi  mel  leil  i  lei  a,  ca  ar  ddei  a  mel  pia
naxrcixlcixl nr veixr dae ggie mia a.  Yel yar leil bbeix: ‘Ggocar, ni
eilmaex lei a mel arsae pia naxrcixlcixl nr veixr leir?’ Ca hal ddei
yar leil cir qir lei ddarkoxl teixl lei nr xie. Zzirmar ddei dder yar leil
visser su ca mel leil bbeix: ‘Ca eil ddei leil qihher, leixrhher neixl
gex du la a, zalbbaer neixmar ggie piar teixl gger ssi. Yar zalbbaer
hher dae a, ser ddei giexrgiexlgiexr kexl gex dae a ae nge nia.’  

Yisu bir dae a bbeix dae ddei bbeix teixl a yoxl bbeix: “Qie dae ca
nael miur, tiur lal ca zzael nganiul.”

14. Yisu Ca Mel Leil Nixixl Maelele Ci A Arsaenga Var Bbeix Gger
(Martaexl Sul 24: 1-51)

Yisu Arbosobo ddei xi zzaexggu gga ddux lei car, yar dax mae dae
su ca mel Arbosobo ddei xi zzir yar leil dor gger a i lol. Yisu dder
yaa  leil  bbeix:  “Nia  doxl  nrnga Arbosobo  ddei  xi  zzir  leil  mia  a
zzarmar?  Nael  ngo  nia  leil  yarzi  bbeix  gger,  arddolcar  a,
maelmaerjjia lei caexr pixl jjia nia; legelbbe cirtaex-hanga lei caexr
zei lei nia.”

Giedae Yisu Saercor worga ga leil cux dae a, kebal ca nr zza car,
yar dax mae dae su ca mel yar leil biex lei a bbeix: “Arddolcar eine
nga var? Ni  zeixleixr jjixr lei  nei  nixixl  maelele  ci  a,  ngua arsae
saexl.  Ngua  leil  bbeix  gger  la!”  Yisu  yaa  leil  ddarkoxl  a  bbeix:
“Hane ci a mel, ca cirke a ngo ddei mi ddei sser dae a lei a bbeix:
‘Ngo mel ca leil jiuxl su ca ddei nga a.’ Eine bbeix a ca cirke leil fur.

Yel nia fadae nia, nrnga a ca mel nia leil fur leilei. 

Nia  cirmaexmaex  a  nael  zaxlddaexr  dae,  cirmaexmaex  a  nael
zaxlddaexr du a eine bbejjiur a lei gexr nr ssa. Eil zzu mel ngo lei du
xilmeir leil nga nia, nael eine nga ho a lei nixixl maelele ddei halae
nr ci seir.  Ca mel eil cuxr lei hal cuxr dax zaxlddaexr nia, goxrjia eil
goxr lei hal goxr dax zaxlddaexr nia, middurbbor zzarvul-zzarmae
lei zzor du nr zza, mi lei nia. Eilmel mel halae goxrsol-goxrnaxr du
lei a ngaseir; hherdder ssormaer aniux xiu a, no beil halcar sael a
ngaseir.

Hane ci  a mel,  nia ngo leil  ddarzzi  a,  ca mel nia leil  ke,  nia leil
vuxryixr, nia leil seixl zil gger.  Ca cirke a zeixleixr Arbosobo leil
ddarzzi nr yuex; yaa zzicarzzi leil ke, zzicarzzi leil vuxryixr. Halae
xiezi yarjiar cirke ddux lei a, ca cirke leil fur.  Ca cirke a mel ho bei
ho  Arbosobo  ddei  Lixlfaxr  no-nr-ni  a,  yaa  ca  leil  per-nr-niar  a.
Nael sser gex doxr dae a Arbosobo leil ddarzzi ca halmel leil mel
jiuxl wo a. Merhhexr ddei goxr ddei leil biar dae ddar seirseir mel

mer  woxrke  cirmaex-hanga  lei  biar  jiax  jjia  a,  mer  woxrke  ca
circuxr-hanga  leil  bbejjiur  lol.  Eine  nga  ho  a  saelnei  nixixl  ddei
maelele ci.”  

Xiezi Daxlyirlir bbeix goxr halmel sael a nia cirza-hanga bei xiaxr
gger su yarzi vuxlsuxrddo hal te Arbosobo ddei xi seirceix-seirmaer
hal giex gga ngier dae ggie mia car, Yoxrtaexl mermi hher dae ca
mel mel worga leil pa deix nia; xipaebbor hher dae ca mel lei ake
ddir jjixr a zzaegu vei jjixr nr ddo; mi gga hher dae ca mel lei ake
pia vei jjixr nr ddo, eilmel mel nia saexl nia. Nixixl hal cir ni ci a
mel, aniuxniar su nei aniux baxrda su halmel dder yarzi goxrsol!
Nia Arbosobo leil qiuxr nia, yel nia pa car, zzixzi bbeixsael wornol
nixixl  ggur  lol  nr  ddo.   Halcar  ci  a  mel,  cirza-hanga  yarzisael
gexrddo zza var, mercoxl-micoxl beil halleix cirdae a eilleix zzezze
lei halmel sael a gexrddo zza nr seix; eine goxr ho a zeixleixr lei
eilmel sael a zza nr var a. Yel nixixl mel nga-nr-niul arddeirnga a
mel, ca hazza mel dder si lalnga a. Nael Arbosobo mel yar tiur har

dae ca mel leil weix a, nixixl halmel nganiul lol var.  Hane ci a mel,
ca  leil  jiuxl  su  yarjiar  nei  xiezi  yarjiar  mel  lei  ddux  lei  a,
murgurgurmo nei ddoddomo bei a, ca mel leil fur. Yaa mel halae
Arbosobo leil ddarzzi su ca mel leil jiujiu fur niazzir. Yel si nia leil
bbeix: ‘Ca leil jiuxl su ddei eilmaex hher dae’ bbeixsael ‘halmaex
hher dae’, bbeix arddeirnga a lei, nia yaa leil ddarzzi nr ddo. Eine
nga a mel yaa dder nia leil fur wo nr xie a. Ngo nia leil hoba bbeix
gger zaxr ho a lo ngo! Yel nia fadae nia! Nael si nia leil bbeix: ‘Nia
arleixr i, ca leil jiuxl su ddei mipaerbbae gga hher dae a’, bbaexl
eine bbeix a lei, nia ddux nr ddo. Bbeixsael bbeix: ‘Nia arleixr i lei,
ca leil  jiuxl  su ddei  ake hher dae a’,  bbaexl  eine bbeix a lei  nia
ddarzzi nr ddo.

Ngo jjixr lei car a mel almer bbiexr a dofa piar a gga cirdae a xifa
piar a gga bbo ci halmel sael a nga.  ‘Yarsima arddolmaex zza dae

mel, axneix mel lei dder arddolmaex hher dae a.’ Cirza-hanga lei
yarzisael gexrddo nixixl halmel goxr jixr ho a mel, merni taex dder
neixmar  a;  xiubbo  taex  lei  nr  bbo  a;  gie  mel  lei  de  zei  lei  a;
merlabbor hher dae mel lei le du lei nia. Yel dder merlabbor ngo
jjixr lei hoxltexr ddei leil mia ddo a; yel middurbbor hher dae ca
circuxr-hanga lei cix a ae nge nia.

Yaa ngo ddei bbobbolbbo zico ddei leil zzi dae a, yarzi ddo lei ggie 
mia nia. Ngo tisir mel leil zi a, baerlae worcixl-worni mex du lei lol 
a, middurbbor cirmaex-hanga halae merlabbor eil piar a cirdae a, 
hal piar a zzezze yar tiur har dae ca mel leil ae pex du lei lol.”

“Nia vuxrhuagol zzei zzei leil bir dae a bbeix dae ar ddei zza wo
ddo.  Vuxrhuagol  zzei  yarniux niux teixl  lei  ggie  mia a,  nia  dder
gielcozi ci jiur a saexl. Eine nga a, nia ngo nia leil biar gger dae
eilmel leil mia a dder ngo jjixr lei zi ci jiur a saexl, hherdder alddur
ggucirmi jjixr ci dae sael a nga ho a. Ngo nia leil yarzi bbeix gger, ca
eil coxr halae nr si seir cirza-hanga eilmel dder nga var a.  Mer lei
mier var, mi lei mier var, nael ngo ddei ddar mel mier nr var. Nixixl
hal cir ni arddolcar a mel, arseir lei nr saexl, merlabbor hher dae
tisir mel lei nr saexl, ngo lei nr saexl, Arbbor Arbosobo lar saexl.
Ngo lei car a mel, hherdder Noxryal mi ca hal ddei dax hal coxr sael
a nga. Worpe-vixlax xilmeir leil mel ca mel zzor lei zzor dae, dda lei
dda dae, capor mel zzae bbeix dae, ssormaer mel leil zzae fu dae,
hherdder Noxryal cuaxr gga ddir hal cir ni zzezze lei eine.  Nael
momil-momaexrmo dder worpe-vixlax a, ca maelmaerjjia leil lei pe
teixl si a. Ngo jjixr lei car a lei eilmel sael a nga var.  Halcar ci a
mel,  capor  nrnel  a cirgo a mi gga hher  dae,  cir  ddei  leil  a  nael
Arbosobo yar  leil  hier  si  a;  cir  ddei  a  nael  halae hher  dae seir.
Ssormaer nrnel a cirgo a nger gga dae, cir ddei leil  a nael dder
Arbosobo yar leil hier si a; cir ddei a nael halae hher dae seir. Nia
mel ngo arddol cir ni jjixr lei nr saexl, yel nia cirleixr nr nor ngo leil
xia dae nia.  Nia holcir dae nia! Zzaexpor arddolcar a zzaegu ker lei
ca seirpor ddei saexl a mel, yar zucur dae var, zzaexpor leil ker lei
lol nr var.  Ngo mel nia xiar lei xiar nr ci halcar malmal jjixr lei, yel

nia bei har zaxr dae nia.”

“Seirpor leil visser su arddol ddei ddarzziddo, jilixr neil? Seirpor ca
eil  ddei  leil  yar  ddei  wormusu  mel  leil  guaxr  lol  halae  yaa  leil
zzorddu bbe gger lol. Seirpor ddei jjixr lei a, yar leil visser su ddei
zabbar-seilseir a miar bei dae ggie mia a, yar leil seir lol. Ngo nia
leil  yarzi  bbeix  gger,  seirpor  ddei  yar  leil  yar  ddei  cirza-hanga
guaxr dae lol nia. Nael nr seir wormusu hal ddei nixmox zzar, ‘Ngo
seirpor  ddei  laelae  sael  jjixr  lei’,  eine  xiar  dae  a,  yel  dder  yar
carbeix wormusu halmel leil  deil; halae zzibbaer ddayixrboxr mel
dax  cirgo  a  zzorzzor-ddadda  eine  bei.   Seirpor  ddei  mel
neixleixrsael yar xiar lei xiar nr ci hal cir ni malmal jjixr lei a dder,
yar leil yarzisael larhor faxr, yar leil ca seir bei laexl su halmel dax
ciryoxr a faxr. Yar dder ser ddei giexrgiexlgiexr kexl gex dae a, ae
nge nia.”

15. Yisu Bir Dae A Cirmusixl Carbeix Mel Leil Biar
(Martaexl Sul:25:1-13)

“Halcar ci a mel, merhhexr ddei goxr ddei mel ssormaerleixlssor
ceimo a de ddei vei dae a, ddux a mixlyixrsixl ddei leil zi ssi sael a
nga. Eil ceimo gga mel, ngorler a nael medeil, ngorler a nael jilixr.

Medeildeil halmel mel de ddei vei dae arnar, ssuvi vei dax nr zaxr
dae; jilixrlixr mel nael de ddei vei dae, halae bbie gga ssuvi lei vei
dax zaxr dae.  Mixlyixrsixl ddei mel lae zildu a lei nr lei a, yel yaa
yixrmeixldox dae a. Giedae merxixl-soxiu sael ci a, ca mel ae dae a
bbeix:  ‘Mixlyixrsixl  ddei  lei  a;  nia  ddux  lei  a,  yar  leil  zi  lei.’
Ssormaerleixlssor  maelmaerjjia  lei  ha du lei  a,  yaa ddei  de  ddei
arleixr geso a, doxl du lei a.  Yel medeildeil mel jilixrlixr mel leil
bbeix: ‘Ngua ddei de ddei bbiu gge niazzir dae a; ngua leil  ssuvi
ardoxr bbe gger la!’

Jilixrlixr mel ddarkoxl a bbeix: ‘Niul cirgo a sser a, nr bba sser loxr
nr ddo a. Bbeixsael nia ddei nia ssuvi vur ggie vae ssi lalssa a!’

Yel  yaa  vae  ssi  car,  mixlyixrsixl  ddei  lei  ci  a.  Bei  har  zaxr  dae
ssormaerleixlssor mel dder yar dax cirgo a xi gga ddir a, zzorci-
ddami zzor ssi a. Alddur ddei dder ggabil du lei a.

Giedae keba ssormaerleixlssor mel lei arleixr loxr a dder jjixr lei a,
bbeix: ‘Seirpor, seirpor, ngua leil alddur arleixr ggapu gger la seir!’

Mixlyixrsixl ddei zzael yaa leil ddarkoxl a bbeix: ‘Ngo nia leil yarzi
bbeix gger, nia arseir a ngo nr saexl.’” 

Yisu bbeix jjia ho a, yaa leil  bbeix: “Ngo jjixr lei nixixl hal cir ni
arddolcar a mel nia nr saexl, yel nia ngo leil xia dae nia.”

16. Yisu Bir Dae A Wormusu Soler Leil Biar
(Martaexl Sul 25: 14-30)

“Merhhexr ddei goxr ddei mel yoxl ca ar ddei a kebal mermi ssi a, 
yar, yar ddei wormusu mel leil ae si lei a, yar ddei cirza-hanga lei 
yaa leil guaxr dae lol sael a nga.  Yar, yaa armael bbesur ddei dax 
zox dae a yaa leil piu gger. Cir ddei leil a nael ngordu gger, cir ddei 
leil a nael nrdu gger, cir ddei leil a nael cirdu a gger, yel yar dder 
kebal mermi ssi a.

Ngordu vei wo wormusu ddei mel, vaexleixr bei ssi a; yel ngordu zo 
dax wo a.  Nrdu vei wo ddei lei nrdu zo dax wo a.  Nael cirdu vei wo
ddei mel middur leil suddu ar su giexl a, seirpor ddei piu mel giexl 
kerzi gger a.

Giedae seirseil a argielggur goxr a, wormusu mel ddei seirpor ddei
yaa dax piu suax jjixr lei a. Yel piu ngordu vei wo ddei yar zo dax
wo ngordu ddei vei dae a, lei a bbeix: ‘Seirpor, ni arleixr i, ni ngo
leil piu ngordu gger a, ngo yoxl ngordu zo dax wo a.’ Seirpor ddei
bbeix: ‘Ni yarzi bei seir, ni mel nixmox seir, yoxl barver wormusu ar
ddei  a!  Ni  miar  yelye  mel  leil  lei  barver  a  mel,  ngo ni  leil  miar
vaervaer cirke guaxr lol nia, ddir lei a, ni seirpor dax cirgo a ggese
lei ddo a.’

Nrdu vei wo ddei lei lei a bbeix: ‘Seirpor, ni arleixr i, ni ngo leil piu
nrdu gger a, ngo yoxl nrdu zo dax wo a.’ Seirpor ddei bbeix: ‘Ni
yarzi bei seir, ni lei nixmox seir, yoxl barver wormusu ar ddei a! Ni
miar yelye mel leil lei barver a mel, ngo ni leil miar vaervaer cirke
guaxr lol nia, ddir lei a, ni seirpor dax cirgo a ggese lei ddo a.’ 

Cirdu vei wo ddei lei lei a bbeix: ‘Seirpor, ngo saexl, ni mel guaxr
larhor ca ar ddei a. Ni nr dae ji ggie lei caer nia, nr xiu ji ggie lei se
nia. Yel ngo gexr a, ni ddei piu mel middur gga kerzi gger a. Ni
arleixr i, ni ddei piu mel eilmaex zza dae seir.’ 

Seirpor ddei ddarkoxl a bbeix: ‘Bbae zzae bbaeyo, yarzi cexr-nr-
ddo wormusu eil te ni! Ni ngo dae nr ji ggie lei caer nia, xiu nr ji
ggie lei se nia saexl a mel, ngo ddei piu mel zzirbae cuixr ggie cuixr
ji gger nia a meir. Eine nga a mel, ngo jjixr lei a mel, lilsixr jiujiu se
cexr  a.  Zza  ho  mel  leil  mel  zeixleixr  gger  dax  nia,  yel  yar  leil
zzeilixl-zzeilor zza lol; nr zza mel leil mel yar zza dae jiujiu lei su si
lei nia. Yel yar ddei cirdu ddei su si lei a, cirmeir zza su ddei leil
gger dax. Cexr-nr-ddo wormusu eil  te leil  nael zalbbaer neixmar
ggie  piar  teixl  gger;  yar  zalbbaer  hher  dae  a,  ser  ddei
giexrgiexlgiexr kexl gex dae a ae nge nia.’”

17. Yisu Cassor-Worssor Mel Leil Faxr
(Martaexl Sul 25: 31-46）

Yisu bbeix: “Ngo yarzi ddo yarzi quexrlixl zza zzirmar bei jjixr lei a 
ngo ddei tisir maelmaerjjia ngo dax cirgo a jjixr lei car, ngo, ngo 
cux ggie zzirmar baxrde hal taex leil cux dae nia.

Mer woxrke ca circuxr-hanga lei yar meixsaer qir leil hher dae a,
yar yaa leil bbe kae gger nia, hherdder yaloxlmo mel acixl nei ya
mel leil bbe kae gger sael a nga. Ya mel leil nael yo piar a gga hher
dae lol, acixl mel leil nael vael piar a gga hher dae lol. Yel zzirmar
ddei dder yo piar a gga hher dae mel leil bbeix:

‘Ngabbor seir lol dae ca mel, nia merhhexr ddei goxr ddei gga ddir
lei ddo a. Merhhexr ddei goxr ddei mel mer lei nr coxl seir, mi lei nr
coxl seir dder nia leil bei har zaxr gger dae a. Nia mel ngo meixr car
a, ngo leil zol; ngo sixl car a, ngo leil da; ngo simer-yarddei leil ssi
za dae a, ngo leil nia dax hher lol; ngo veixrddu nr zza a, ngo leil

veixrddu gger; ngo no a, ngo leil guaxr; ngo leil ge ji dae a, nia ngo
leil i lei.’

Nixmox seir su ca mel ddarkoxl a bbeix: ‘Seirpor, ngua arddolcar ni
meixr ggie mia a, ni leil zol; ni sixl ggie mia a, ni leil da a leir? Ngua
arddolcar a, ni simer-yarddei leil ssi za ggie mia a, ni leil ngua dax
hher lol, bbeixsael ni veixrddu nr zza a, ni leil veixrddu gger a leir?
Yoxl arddolcar a, ni no ggie mia bbeixsael ni leil ge ji dae ggie mia
a, ni leil i lei a leir?’

Zzirmar ddei  yaa leil  ddarkoxl  a  bbeix:  ‘Ngo nia  leil  yarzi  bbeix
gger, nia ngo ddei arzzi-nimar ye zzir ar ddei leil eilmel bei gger a
mel, hherdder ngo leil bei gger dae a.’”

Zzirmar ddei yoxl vael piar a gga hher dae mel leil bbeix: ‘Arbosobo
nia leil faxr dae ca mel, ngo dax tor nr hher. Nia neir zzirmar nei
neir mel leil bei har zaxr gger dae, arddolcar ci a lei adoxl bbiu zil
nixixl nr zza, dixlyuxl ddei gga ddir ddo a! Nia mel ngo meixr car,
ngo leil nr zol; ngo sixl car, ngo leil nr da; ngo simer-yarddei leil ssi
za dae a, ngo leil nia dax nr hher lol; ngo veixrddu nr zza a, ngo leil
veixrddu nr gger; ngo no bbeixsael ngo leil ge ji dae a lei, nia ngo

leil nr guaxr.’

Yaa  dder  ddarkoxl  a  bbeix:  ‘Seirpor,  ngua  arddolcar  ni  meixr,
bbeixsael ni sixl, bbeixsael simer-yarddei leil ssi za dae, bbeixsael
veixrddu nr zza, bbeixsael no, bbeixsael ge ji dae ggie mia a, ni leil
bei-nr-jjiu a leir?’

Zzirmar ddei  yaa leil  ddarkoxl  a  bbeix:  ‘Ngo nia  leil  yarzi  bbeix
gger, nia ngo ddei arzzi-nimar ye zzir ar ddei leil eilmel bei nr gger
a mel, hherdder ngo leil bei nr gger a. Yel nia arddolcar ci a lei ca
leil faxr ggie ssi nia, nixmox seir su ca mel nael arddolcar ci a lei gol
dae nia.’”

18. Yisu Ya Bbe Ddei Leil Bir Dae A Biar
(Yuehaxl Sul 10: 1-18)

Yisu yaa leil bir dae a biar dae ar ddei biar gger a bbeix: “Ngo nia 
leil yarzi bbeix gger, ya bbe gga ddir a, alddur peixl gga ddir lei nr 
nga, kebal maex dil lei su ca halmel mel zzaexpor ar nga, zzaegu-
susu ar nga.  Alddur peixl gga ddir lei su hal ddei saelnei yaloxlmo 
a. Alddur-susu ddei dder yar leil alddur ggapu gger. Ya mel lei yar 
ddei qiurte ddei leil noni.

Yar ya mel ddei mi ddei dax zox dae a armael ddei ya mel leil ae a,
hier  teixl  lei.  Yar  ya  maelmaerjjia  leil  hier  teixl  lei  ho  a  dder,
xilmeirbbaer ssi dae a. Yar ddei ya mel yar qiurte ddei leil noni teixl

lei xie a, yar giedae mae dae. Nael ya mel piar nr saexl su ca mel
ddei qiurte ddei leil noni teixl lei nr xie, yel yaa piar nr saexl su ca
mel dax nr mae ssi lei, doxgoxleixr pa du si lalnga.”

Yisu yaa leil bir dae a bbeix dae eil ddei biar gger ho a; nael yaa mel
azo yilsi a nr saexl. Yel Yisu yoxl yaa leil bbeix: “Ngo nia leil yarzi 
bbeix gger, ngo mel dder ya bbe ddei alddur peixl nga a. Ha ngo 
xilmeir leil lei su mel dder zzaexpor ar nga, zzaegu-susu ar nga. Ya 
mel yaa ddei qiurte ddei leil no-nr-ni. Ngo mel dder alddur peixl 
nga a; ha ngo dax eilmaex ddir lei su mel leil dder jiuxl wo nia. Yaa 
mel ddirddir-dduxddux lei silbbar zzor wo nia.  Zzaexpor lei a mel 
dder ker lei, bei zil gger lei nei bei xiaxr gger lei lalnga; nael ngo lei 
a mel yaa leil olga li wo lol, halae zzeilil-zzeilor li wo lol nia.

Ngo mel yaloxlmo seirseir ddei nga a. Ngo ya mel leil weix a olga
pixl. Nael wormusu ddei mel yaloxlmo nr nga; ya mel lei yar ddei nr
nga. Yel yar veimar lei ggie mia a dder ya mel leil piar dol dae a pa
du si. Veimar mel dder ya mel leil ssu gex dae a, halae ya cir leil lei
ggaxr  bbeir  jjia  gger.   Wormusu  hal  ddei  pa  du  si  a  mel,  yar
wormusu lar nga, yel yar ya mel leil per-nr-niar a nga arddeir a.

Ngo mel  yaloxlmo seirseir  ddei  nga a;  ngo,  ngo ddei  ya mel  leil
saexl, ngo ddei ya mel lei ngo leil saexl. Hherdder ngabbor ngo leil
saexl, ngo lei yar leil saexl mel sael a nga. Ngo ya mel leil weix a
olga pixl. Ngo halae kebal ya ar mel zza seir, nael ya halmel mel bbe
eil ddei gga nr hher dae. Ngo yaa leil hier si lei nia. Yaa mel ngo
ddei qiurte ddei leil noni. Yel ngo ya maelmaerjjia leil cir cir a loxr
lol, yaloxlmo cir ddei ddei a loxr lol nia.

Ngo, ngo ddei olga pixl a mel, zeixleixr li xixl wo lol niazzir a nga
arddeir a; yel ngabbor ngo leil perniar. Arseir lei ngo ddei olga ddei
vei si nr cexr, ngo ddei ngo olga pixl arnar a. Ngo olga pixl quexrlixl
lei zza; ngo zeixleixr olga ddei li xixl lei quexrlixl lei zza. Eil ddei
mel hherdder ngabbor ngo leil miardal a bei lol ddei nga a,” eine
bbeix a.

19. Yisu Bir Dae A Ya Pixl Ddei Leil Biar 
(Luxljia Sul 15: 1-7)

Eine ar boxl a, suixsesu nei kebal zuixl zza ca cirke a Yisu biar dae
ggie noni lei.  Farlixlsaexl ca nei Arbosobo ddei sulsaexlsu mel zzi
dax boxyox a bbeix:  “Ca eil  ddei  zuixl  zza ca mel  dax hher dax
ggese, yoxl yaa dax cirgo a almeixr zzor.”

Yisu dder bir dae a yaa leil bbeix: “Nia arseir ya cirxiuler zza a, ar
ddei bei pixl a. Nia arsae bei neil? Holbbaexl yar hal gecei geler leil
mipaerbbae gga hher dae lol a, bei pixl hal ddei leil nr zo ssi a ngo?
Yar zo wo a dder yarzi ggese, ya ddei paezixlleixr ddei leil bil deix
dae a, ake jjixr a. Yar gaxggor-carbeix nei yar dax goxr naer dae ca
mel leil qie si lei a yaa leil bbeix: ‘Ngo ddei ya ddei zo xixl wo a; nia
ngo dax cirgo a gaxggor lei ngo!’ eine bbeix a.

Ngo nia  leil  bbeix  gger,  zuixl  zza  ca ar  ddei  a  huixrsoxr  a mel,
merhhexr gga Arbosobo dax hher dax dae mel  lei  yar leil  ggese
gger, bir huixrsoxr nr ssa ca seir gecei geler zza leil lei ggese leixl.”

20. Yisu Bir Dae A Zzirbae Bei Pixl Ddei Leil Biar
(Luxljia Sul 15: 8-9 )

“Ssormaer ar ddei a piu cei pir zza, ar pir bei pixl a, yar arsae bei
neil? Yar de doxl dae a, ake zzirga six a, cirmaex-hanga zabbar-
seilseir a zo a, zo xixl nr wo hozze zo. 

Yar zo wo a dder gaxggor-carbeix nei yar dax goxr naer dae ca mel
leil qie si lei a bbeix: ‘Ngo ddei piu bei pixl hal pir yoxl zo xixl wo a;
nia ngo dax cirgo a gaxggor lei ngo!’ eine bbeix a.

Ngo nia  leil  bbeix  gger,  zuixl  zza  ca ar  ddei  a  huixrsoxr  a mel,
Arbosobo ddei tisir mel lei eilmel dax ciryoxr a ggese.”

21. Yisu Bir Dae A Ca Pia Ar Ddei Leil Biar
(Luxljia Sul 15: 11-31)

“Ca ar ddei a ssor nrnel zza. Ssor yelye ddei yarbbor leil  bbeix:
“Arbbor, arddolcar a ngo leil bbe gger labox mel, eilcar a ngo leil
bbe gger la,” eine bbeix a. Yarbbor dder ake ddei cirza-hanga lei
yar ssor nrnel leil bbe gger a.

Nr  ni  sael  goxr  a,  yarssor  yelye  ddei  dder  bbe  wo  zzaegu
maelmaerjjia vur pixl gger a, zzirbae ddei vei dae a, ake nr hher, ssi
du  si  a.  Yar  yarzi  vimir  ggie  ssi  ci  a,  halmaex gga hher  dae  a,
zzirbae  yarzi  zoxl,  yarzi  goxrseir  goxr  dae.  Yar  zzirbae
maelmaerjjia lei sser jjia a. Halmaex gga mel yoxl zzorddu dae teixl
lei nr ddo a, zzorddu lei nr zza, yar dder goxrsol du lei a.

Yel ca ar ddei dax wormu ssi a, mi gga veixr loxl ssi lalnga a. Yar
leil zzorddu lei ardoxr gger su nr zza a, yar dder veixr zzor dae nox
ggax zzu leil zzor ssi nrsulsul zza dae a. Giedae yar xiarbei a bbeix:
‘Ngabbor leil wormu gger su mel zzorddu zzor lei zzor jjia nr ddo.
Holbbaexl ngo eilmaex meixr zil a? Ngo ngabbor dax jjixr a, yar dax
bbeix: “Arbbor, ngo Arbosobo leil lei de dae a; ni leil lei de dae a;
ngo zeixleixr lei ni ddei ssor bei nr piar a. Ngo leil ni ddei wormusu
bei lol la!’ eine bbeix nia.

Yar dder ha du lei a yarbbor dax jjixr a. Nael yar vimirmir ssi dae
seir, yarbbor yar leil mia a, zoxlnixr zildu a. Yel beix gel a, yar leil
deix gex dae a, yar leil jiuxl.  Yar bbeix: ‘Arbbor, ngo Arbosobo leil

de dae a; ni leil lei de dae a; ngo zeixleixr lei ni ddei ssor bei nr piar
a.’

Nael  yarbbor  yar  leil  visser  su  mel  leil  bbeix:  ‘Nialngasael  pia
naxrcixl zzir mel vei teixl lei a, yar leil veixr lol; leixrdox vei a, yar
leil  ddexr  lol;  qixnex  vei  a,  yar  leil  ddexr  gger.  Halae  niurssor
paxlpaxl hal ddei leil gga si lei a seixl a, niul ggegge-sese a zzor.
Ngo ssor eil ddei mel bei pixl a yoxl zo xixl wo, si a yoxl gol du xixl
lei sael a nga,’ eine bbeix a. Yaa dder ggese du lei a.

Halcar a, ssor vaervaer ddei mel mi gga hher dae. Yar ake jjixr ci
jiur a caxlgo caxl dae nei huade tiuxl dae bbejjiur a, yel yar, yar leil
visser su ar ddei leil ae gel lei a, arsaenga biex.

Yar ddarkoxl a bbeix: “Ni nimar jjixr lei a. Niabbor yar zzasoso arla
jjixr lei a mia a, yel dder niurssor paxlpaxl ddei seixl a.

Nael ssor vaervaer ddei sirzzi zildu a, ake ddir jjixr nia-nr-zzir. 

Yarbbor dder ddux lei a, yar leil ddir jjixr quex lei.  

Yar yarbbor leil bbeix: ‘Ni arleixr i, hormo koxl nei goxr si lei a; ngo
ni leil miar eine mu gger dae, ni miardal mel ngo nr ssi bei nr seix;
nael  ni  zeixleixr  lei  ngo  leil  acixlssor  ar  ddei  gger  a,  ngo  ddei
gaxggor-carbeix mel dax cirgo a arleixr ggese lol lei bei nr seix! Ni
ssor eil ddei zzirbae maelmaerjjia lei ggecir vurlelsu ssormaer mel
leil sser deix jjia a; eilboxl yar jjixr lei a, ni dder yar leil niurssor
paxlpaxl ar ddei seixl gger!’

Yarbbor yar leil bbeix: ‘Albor, ni arddolcar lei ngo dax cirgo a hher
dae a, ngo ddei cirza-hanga lei ni ddei a. Nael ni nimar eil ddei mel
bei pixl a yoxl zo xixl wo, si a yoxl gol du xixl lei sael a nga; niul
ggegge-sese a bei a mel mibbe arddeir a!’”

22. Cabessor Ar Ddei Leil Nei Lasaluxl Leil Biar
(Luxljia Sul 16: 19-31)

Yisu yoxl bbeix: “Cabessor ar ddei zza, jjiussi yixrsaexr nei zzir 
naxrcixlcixl bei teixl lei pia mel veixr dae a, cirni-cirni yarzi 
goxrseir nixixl goxr dae. Yoxl casolssor ar ddei a mel yar ggucirmi 
guir dae. Yar leil Lasaluxl mi. Yar cirgge-circir lei ggierggier dae. 
Yar yarzisael cabessor ddei zaezir woxrke zzor pixl dae mel ggux 
lel niazzir, anol lei lei a yar ggier zzu leil laexr lei.

Giedae  yar  si  a.  Tisir  mel  yar  leil  Yalboxrlahar  dax  hier  mal  a.
Cabessor ddei lei si a, giexlhex a. Yar ca si ho a hher ggie hher dae
a goxrsol zildu a. Yar nalbbor i dae a, Yalboxrlahar leil vimir ggie

hher ggie mia a; yoxl Lasaluxl yar dax cirgo a hher ggie mia a. Yar
dder ae dae a bbeix: ‘Ngo ddei porpor Yalboxrlahar, ngo leil arleixr
zoxlnixr la! Lasaluxl leil miardal a leixrni oldde ddei leil ajjix ardoxr
niuxl a ngo leil lo ddei leil ardoxr zzaso lol la. Ngo adoxl ddei gga
hher dae a yarzisael taxl no.’

Nael  Yalboxrlahar  bbeix:  ‘Albor,  ni  arleixr  holcir  nia,  halleix  ni
hormo goxrseir goxr a; Lasaluxl hormo goxrsol goxr a. Eilboxl yar
eilmaex hher dae a goxrseir a; nael ni zzael goxrsol a.  Halae, niul
agala gga mel arsae neixlneixl lagiex giex dae. Ca mel eilmaex a ni
dax halmaex ssi nr cexr; halmaex a ngua dax eilmaex lei nr cexr.’

Cabessor ddei bbeix: ‘Porpor, eine nga a, ni leil qiuxr ni Lasaluxl leil
miardal a ngabbor ake ssi lol. Ngo arzzi-nimar ngorler zza. Lasaluxl
leil yaa leil bbeix gger zaxr ssi lol a, ngo dax eilmaex goxrsol ggie
tor nr lei lol.’

Nael Yalboxrlahar bbeix: ‘Ni ddei arzzi-nimar mel Moxrxi nei xiezi
vaexr dae sul mel zza; yaa ddar halmel noni cexr.

Yar bbeix: ‘Porpor Yalboxrlahar, nr nga bbae, ca si ho a gol du xixl 
lei ar ddei a yaa dax halmaex ssi a, yaa dder huixrsoxr var.’

Nael Yalboxrlahar bbeix: ‘Yaa Moxrxi nei xiezi vaexr dae sul ber leil
no-nr-ni arddeirnga a, ca si ho a gol du xixl lei ar ddei lei a lei, yaa 
halae noni dil nr ddo.’”

